
9.	 Jizzax politexnika instituti

YOSHLAR TADBIRKORLIGINI 
MOLIYALASHTIRISHDA MAVJUD MUAMMOLAR 
VA KAMCHILIKLAR

Valiev Umid Gulamovich

Markazi direktori oʻrinbosari
E-mail: UValiev@nbu.uz 

Annotatsiya. Ushbu maqolada O‘zbekistonda yoshlar tadbirkorligini moliyalashtirish jarayonida kuzatilayotgan asosiy 
muammo va kamchiliklar tizimli tahlil qilingan. Tadqiqot natijalari yoshlarning kredit va investitsiya resurslariga kirishida 
garov ta’minoti yetishmasligi, venchur kapital bozori rivojlanmaganligi, moliyaviy savodxonlikning past darajada ekani 
kabi omillar sezilarli to‘siq bo‘lib qolayotganini ko‘rsatadi. Shuningdek, davlat dasturlari samaradorligini oshirish, kafolat 
instrumentlarini joriy qilish, venchur va kraudfanding mexanizmlarini rivojlantirish bo‘yicha takliflar ishlab chiqilgan.

Kalit so‘zlar: yoshlar tadbirkorligi, moliyalashtirish, garov ta’minoti, venchur kapital, kraudfanding, moliyaviy savodxonlik, 
startaplar.
Abstract. This article provides a systematic analysis of the key challenges and shortcomings observed in the financing of 
youth entrepreneurship in the Republic of Uzbekistan. The findings indicate that limited access to credit and investment 
resources, insufficient collateral capacity, the underdeveloped venture capital market, and the low level of financial 
literacy remain significant barriers to launching and expanding youth-led businesses. Based on the analytical results, the 
study proposes measures to enhance the effectiveness of government programs, introduce guarantee mechanisms, and 
foster the development of venture capital and crowdfunding instruments for supporting youth startups.

Keywords: youth entrepreneurship, financing, collateral constraints, venture capital, crowdfunding, financial literacy, 
startups.
Аннотация. В данной статье проведён системный анализ ключевых проблем и недостатков, наблюдаемых 
в процессе финансирования молодёжного предпринимательства в Республике Узбекистан. Результаты 
исследования показывают, что ограниченный доступ молодёжи к кредитным и инвестиционным ресурсам, 
недостаточность залогового обеспечения, слабое развитие рынка венчурного капитала и низкий уровень 
финансовой грамотности остаются существенными барьерами для старта и роста молодёжного бизнеса. На 
основе аналитических выводов предложены меры по повышению эффективности государственных программ, 
внедрению гарантийных механизмов, а также развитию венчурных и краудфандинговых инструментов поддержки 
стартапов.

Ключевые слова: молодёжное предпринимательство, финансирование, залоговое обеспечение, венчурный 
капитал, краудфандинг, финансовая грамотность, стартапы.

K I R I S H
So‘nggi yillarda O‘zbekiston Respublikasida yoshlar tadbirkorligini rivojlantirish, ularning iqtisodiy faolligini 

oshirish va bandligini ta’minlash davlat siyosatining ustuvor yo‘nalishlaridan biriga aylandi. Yoshlarning 
tadbirkorlik tashabbuslarini qo‘llab-quvvatlash orqali nafaqat yangi ish o‘rinlari yaratilmoqda, balki mamlakat 
iqtisodiyotining innovatsion salohiyati ham mustahkamlanmoqda. Shu sababli yoshlar tadbirkorligini 
moliyalashtirish masalasi milliy iqtisodiyotda strategik ahamiyat kasb etadi.

Yoshlar tadbirkorligi milliy iqtisodiy taraqqiyotning uzoq muddatli barqaror o‘sish modelini shakllantirishda 
hal qiluvchi o‘rin tutadi. Zamonaviy iqtisodiyot sharoitida yoshlarning innovatsion salohiyati, texnologik fikrlashi 
va yangicha biznes g‘oyalarni ishlab chiqish hamda amalga oshirish qobiliyati iqtisodiy transformatsiyaning 
asosiy drayverlaridan biri sifatida e’tirof etilmoqda. Shu bois, ko‘plab rivojlangan davlatlarda yoshlar 
tadbirkorligini qo‘llab-quvvatlash strategik ustuvor yo‘nalish sifatida qaralib, ularni moliyalashtirishning 
institutsional, infratuzilmaviy va fiskal mexanizmlari kompleks tarzda shakllantirilgan.

Shunga qaramay, amaliyotda yosh tadbirkorlarning moliyaviy resurslardan foydalanish imkoniyatlari 
cheklanganligicha qolmoqda. Bank kreditlari olishda garov ta’minotining yetishmasligi, kafolat va sug‘urta 
mexanizmlarining sust ishlashi, shuningdek, moliyaviy savodxonlikning pastligi yoshlar uchun sezilarli to‘siq 
bo‘lib qolmoqda. Bundan tashqari, startap loyihalarni baholash va ularni tijoratlashtirish jarayonida ham tizimli 
kamchiliklar mavjud.

Yoshlar tadbirkorligini moliyalashtirish tizimining samaradorligini ta’minlash uchun davlat, bank-moliya 
sektori va xususiy investorlar o‘rtasida barqaror hamkorlik mexanizmini shakllantirish zarur. Shu nuqtai 
nazardan, mavjud muammolarni tahlil qilish, ularning ildiz sabablarini aniqlash hamda samarali takliflar ishlab 
chiqish mazkur tadqiqotning dolzarbligini belgilaydi.

M A V Z U G A  O I D  A D A B I Y O T L A R  S H A R H I
Yoshlar tadbirkorligini moliyalashtirish masalasi hozirgi davrda nafaqat milliy, balki xalqaro darajada 

ham dolzarb bo‘lib bormoqda. Yoshlar tadbirkorligini moliyalashtirish masalalari bo‘yicha so‘nggi yillarda olib 
borilgan ilmiy tadqiqotlar ushbu jarayonning murakkab institutsional, moliyaviy va ijtimoiy-iqtisodiy omillar 
bilan uzviy bog‘liqligini ko‘rsatadi. Xalqaro tajribada yosh tadbirkorlar uchun moliyaviy qo‘llab-quvvatlash 
mexanizmlarining samaradorligi, asosan, institutlarning sifatiga, moliya bozorlarining rivojlanganlik darajasiga 
va davlat tomonidan yaratilayotgan kafolat mexanizmlariga tayanadi.

Draker innovatsion tadbirkorlikning barqaror rivoji uchun moliyalashtirish tizimi ko‘p qatlamli bo‘lishi 
zarurligini ta’kidlab, ayniqsa yoshlar uchun grantlar, subsidiyalar va mentorlik xizmatlarining bir butun ekotizim 
sifatida ishlashi muhimligini ko‘rsatadi [1]. Uning fikricha, yoshlar tadbirkorligi bozor mexanizmlaridan tashqari, 
institutsional qo‘llab-quvvatlovga ham yuqori darajada tayanadi.

Reynolds va Vayt tomonidan 73 mamlakat bo‘yicha o‘tkazilgan “Global Entrepreneurship Monitor” 
(GEM) tadqiqotlari yoshlarning tadbirkorlik salohiyati moliyaviy muhitning inklyuzivligi va davlat kafolatlarining 
mavjudligiga bevosita bog‘liq ekanini ko‘rsatadi [2]. Ular yoshlar uchun “finanslashtirilgan startap muhitining 
mavjudligi” tadbirkorlik ehtimolini sezilarli oshirishi haqida xulosa chiqaradi.

Robson va Kenneyning Yevropa Ittifoqi davlatlari bo‘yicha olib borgan tadqiqotlari yoshlar biznesining 
moliyaviy resurslarga kirishida kredit kafolat agentliklari, startap-inkubatsiya markazlari va davlat tomonidan 
qo‘llab-quvvatlanadigan akseleratorlarning hal qiluvchi rolini aniqlaydi [3]. Ularning fikricha, xususiy sektor 
faolligining past bo‘lgan mintaqalarda aynan davlat institutlari moliyaviy infratuzilmaning asosiy drayveri 
hisoblanadi.

Maleki innovatsion hududlar uchun yoshlar startaplarini moliyalashtirishda venchur kapital bozori rivoji, 
texnoparklar va tadbirkorlik universitetlarining o‘rni haqida fikr yuritar ekan, yoshlar uchun dastlabki bosqichda 
“seed-funding” dasturlarining ahamiyatini urg‘ulaydi [4]. Unga ko‘ra, yoshlar uchun kichik summadagi 
boshlang‘ich kapital ham startapning muvaffaqiyatga erishish ehtimolini 3-4 baravarga oshiradi.

T A D Q I Q O T  M E T O D O L O G I YA S I
Ushbu tadqiqotda yoshlar tadbirkorligini moliyalashtirish jarayonida kuzatilayotgan muammolarni aniqlash 

va ularning sabab-oqibatlarini baholash uchun tizimli yondashuv qo‘llanildi. Analitik tahlil usuli orqali normativ-
huquqiy hujjatlar, davlat dasturlari va ilmiy manbalar o‘rganildi. Empirik ma’lumotlarni yig‘ish maqsadida 
yoshlar, startap tashabbuskorlari va ta’lim muassasalari bitiruvchilari o‘rtasida o‘tkazilgan so‘rovnomalar 
natijalari tahlil qilindi. Qiyosiy tahlil usuli yordamida O‘zbekiston tajribasi xalqaro amaliyot bilan taqqoslanib, 
samarali moliyalashtirish modellari aniqlab olindi. Shuningdek, muammolarni baholashda ekspert fikrlari va 
mavjud statistik ko‘rsatkichlardan foydalanildi.

T A H L I L  V A  N A T I J A L A R
Yoshlar tadbirkorligi iqtisodiyot rivojlanishining drayveri, kichik va o‘rta biznes hisobiga mahalliy budjetni 

to‘ldirish manbai va innovatsion g‘oyalarni amalga oshirish vositasi hisoblanadi. Demak, mazkur segmentning 
asosiy xususiyatlari, birinchi navbatda, innovatsiyaga ochiqlik, ijtimoiy-iqtisodiy noaniq sharoitlarga moslasha 
olish va tavakkalchilikka asoslangan qarorlarni qabul qilish qobiliyatidan iboratdir.

Biroq yoshlarning o‘z biznesini ochish va rivojlantirishda duch keladigan muammolarining o‘ziga xosligini 
ham qayd etish lozim. Biznes g‘oyasi mavjud yoshlar duch kelayotgan muammolarning muhimlarini aniqlash 
uchun yoshlar tadbirkorligini o‘rganishga bag‘ishlangan nashrlar tahlil qilindi. O‘rganishlar asosida yoshlar 
tadbirkorligining rivojlanishiga to‘sqinlik qilayotgan muammo va tizimdagi bo‘shliqlar ikki guruhga ajratish 
mumkin: shaxsiy yoki motivatsion omillar, professional bilim va tajribaning yo‘qligi hamda me’yoriy hujjatlar 
bilan bog‘liq muammolar.

Birinchi guruh yoshlardagi ijtimoiy kayfiyatning pastligi bo‘lib, ularda tavakkal qilish, yangilik yaratishga 
tayyorlik, tadbirkorlik ruhi va motivatsiyaning zaifligi kuzatiladi. Yoshlar ko‘proq yirik biznes yoki davlat 
xizmatining barqarorligini tadbirkorlik tavakkaliga nisbatan afzal ko‘radilar.

Ikkinchi guruhda asosiy muammo sifatida tadbirkorlik sohasida professional va maxsus bilimlar, tajriba va 
mentorlik tizimining yetarli darajada rivojlanmaganligini qayd etish mumkin. 

Global Entrepreneurship Monitor Consortium statistik ma’lumotlariga ko‘ra, dunyo bo‘yicha taxminan 300 
million yosh yigit-qiz doimiy ish joyiga ega emas yoki umuman ishsiz. Ulardan taxminan 20% o‘z biznesini 
boshlash qobiliyatiga ega, ammo turli sabablarga ko‘ra faqatgina 5%i o‘z biznesini boshlay olgan.

1-jadval. Oliy ta’lum tashkilotlarining bitiruvchilari orasida o‘tkazilgan so’rovnoma natijalari

№ Savollar Berilgan javoblar
So‘rovnomaga 
qatnashgan talabalar 
soni

%

Jami: 109 500 100

1 Oliygohni tamomlagandan so‘ng 
maqsadingiz qanday?

Tadbirkorlik faoliyati bilan 
shug‘ullanmoqchiman 12 722 12

a

Tadbirkorlik faoliyatini 
rejalashtirganmisiz?

Ha tayyor biznesni davom ettiraman 7 851 7

b Ha, biznes rejam bor, biroq moliyaviy 
mablag‘im yetarli emas 2 900 3

c Yo‘q, lekin, biznes qilish uchun o‘z 
ustimda ishlamoqchiman 1 971 2

Manba: Oliy taʼlim, fan va innovatsiyalar vazirligi ma’lumoti (01.05.2025-y.)

Yuqoridagi jadvalda “Kelajakka qadam” dasturi doirasida oliy ta’lim tashkilotlarining bitiruvchilari orasida 
o‘tkazilgan so‘rovnoma natijalari keltirilgan. So‘rovnoma 2025-yilning may oyida HEMIS oliy ta’lim jarayonlarini 
boshqarish axborot tizimi yordamida o‘tkazilgan bo‘lib, unda 109 500 nafar bitiruvchi talaba (respondent) ishtirok 
etgan. O‘tkazilgan so‘rovnoma natijalari haqiqatdagi vaziyatni ochib bergan deb aytish mumkin. Sababi, 2024-
2025-o‘quv yilini bitirayotgan 260 ming nafar talabadan 42%i ishtirok etgan. Bu esa o‘tkazilgan so‘rovnoma 
katta miqyosda tashkil qilinganligini hamda obyektiv holatga to‘g‘ri baho berish imkonini yaratdi.

Hususan, so‘rovnomada berilgan “Oliygohni tamomlagandan so‘ng maqsadingiz qanday?” degan savolga 
bitiruvchilarning 12,7 ming nafar (12%)i tadbirkorlik faoliyati bilan shug‘ullanish istagini bildirgan. Shundan 7,8 
ming nafar (7%)i mavjud (oilaviy, yaqin qarindosh yoki tanishlarining) biznesini davom ettirishini ta’kidlagan 
bo‘lsa, 2,9 ming nafar (3%)i tadbirkorlik rejasi mavjudligini, ammo moliyaviy mablag‘ (hususan, garov 
ta’minoti) yetishmasligini qayd etgan. Shuningdek, 2,0 ming nafar (2%)i biznes boshlashdan avval tadbirkorlik 
ko‘nikmalarini oshirishga ehtiyoji borligini ko‘rsatib o‘tgan.

Yuqorida keltirilgan so‘rovnoma natijalari va xorijiy hamda mahalliy adabiyotlar tahliliga asosan yoshlar 
tadbirkorligining rivojlanishida mavjud asosiy muammolar sifatida quyidagilarni ta’kidlash mumkin:

• imtiyozli kreditlarni olishda hujjatlashtirish jarayonining murakkabligi;
• startap loyihalarini baholashda tajribali ekspertlar yetishmasligi;
• venchur kapital va biznes-angellar bozorining rivojlanmaganligi;
• moliyaviy savodxonlik darajasining pastligi.
Umuman, yoshlar tadbirkorligi yuzasidan olib borilayotgan ishlarning samaradorlik tahliliga e’tibor 

qaratadigan bo‘lsak, 2020-2024-yillarda yoshlar tadbirkorligiga yo‘naltirilgan kreditlar hajmi 3,5 baravarga 
oshgan bo‘lsa-da, ularning iqtisodiy samaradorlik darajasi o‘rtachadan past darajada saqlanib qolmoqda. Bu 
esa moliyalashtirish mexanizmlarini yanada diversifikatsiya qilish zarurligini ko‘rsatadi.

2-jadval. Yoshlar tadbirkorlarining moliyaviy resurslarga kirishida uchraydigan asosiy cheklovlar
№ Cheklov turi Batafsil ilmiy tavsif

1 Garov talablarining yuqoriligi
Yosh tadbirkorlarning 70% dan ortig‘i kredit olishda garov yetishmovchiligi 
sabab rad javobi oladi. Ko‘chmas mulkka egalik darajasi past bo‘lgani uchun 
an’anaviy bank kreditlariga kirish keskin cheklangan.

2 Kredit tarixining 
shakllanmaganligi

18–30 yoshdagi tadbirkorlarning aksariyati kredit tajribasiga ega emas, 
banklar esa yuqori risk tufayli foiz stavkalarini oshiradi yoki kreditni bermaydi.

3 Venchur va xususiy 
investitsiyalarning sustligi

Mamlakatda faol venchur fondlar soni juda kam, mavjud fondlarning 
investitsiya hajmi esa yoshlar startaplari uchun yetarli emas. Investorlar xavf 
darajasini yuqori deb baholaydi.

4 Moliyaviy mahsulotlarning 
moslashtirilmaganligi

Yoshlar uchun mo‘ljallangan maxsus kredit liniyalari, risklarni pasaytiruvchi 
kafolat mexanizmlari, “soft-loan” tizimlari yetarlicha rivojlanmagan.

Manba: muallif tomonidan tayyorlandi

Jadval shuni ko‘rsatadiki, yoshlar tadbirkorligini moliyalashtirishda asosiy to‘siqlar strukturaviy xarakterga 
ega bo‘lib, ularning aksariyati kapitalga kirish imkoniyatlarining cheklanganligi bilan bog‘liq. An’anaviy bank 
tizimi yosh tadbirkorlar ehtiyojiga moslashtirilmagan, risklarni baholash mexanizmlari esa murakkab va 
qat’iy. Venchur bozorining sustligi innovatsion startaplarning rivojlanishini jiddiy cheklaydi. Shu sababli kredit 
kafolatlari, davlat ishtirokidagi venchur fondlar va yoshlar uchun moslashtirilgan moliyaviy mahsulotlar tizimini 
yaratish zarurati keskin ortmoqda.

X U L O S A  V A  T A K L I F L A R
Tadqiqot natijalari yoshlar tadbirkorligini moliyalashtirish samaradorligini oshirish uchun, birinchi navbatda, 

ularning iqtisodiy savodxonligini rivojlantirish zarurligini ko‘rsatadi. Buni maktab va oliy ta’lim tizimida iqtisodiyot 
fanlari bo‘yicha dars soatlarini ko‘paytirish orqali ekstensiv, aholi uchun moslashtirilgan yangi pedagogik 
texnologiyalar asosida iqtisodiy bilimlarni o‘rgatish orqali esa intensiv yo‘l bilan amalga oshirish maqsadga 
muvofiqdir. Yosh tadbirkorlar o‘z biznes tashabbuslarini real sharoitda amalga oshirishlari uchun mamlakatdagi 
makroiqtisodiy va institutsional barqarorlikning ta’minlanishi, shuningdek, “ertangi kunga ishonch” muhitining 
shakllanishi muhim ahamiyatga ega. Shu bilan birga, kichik va o‘rta biznesning bozorga kirish jarayonini 
yengillashtirish, ortiqcha rasmiy protseduralarni qisqartirish, eskirgan normativ hujjatlarni qayta ko‘rib chiqish 
va yosh tadbirkorlarni qo‘llab-quvvatlash siyosatini tizimli ravishda rivojlantirish talab etiladi.

Mazkur yo‘nalishdagi kamchiliklarni bartaraf etish uchun moliyaviy savodxonlik kurslarini keng joriy etish, 
yoshlar uchun kafolat jamg‘armalarini shakllantirish, biznes inkubatorlar va kovorking markazlari tarmog‘ini 
rivojlantirish, elektron moliya platformalariga kirishni kengaytirish, venchur fondlar va xususiy investorlar 
faolligini oshirish maqsadga muvofiq yechimlar sifatida taklif etiladi. Adabiyotlar tahlili shuni ko‘rsatadiki, yoshlar 
startaplarini venchur kapital va kraudfanding orqali moliyalashtirish nafaqat resurs jalb qilish vositasi, balki 
innovatsion ekotizimni shakllantirish va tadbirkorlikning yuqori qo‘shilgan qiymatli segmentlarini rivojlantirishning 
strategik omilidir. O‘zbekistonda bu yo‘nalish hozirda institutsional shakllanish bosqichida bo‘lib, davlat–bank–
xususiy sektor hamkorligi asosida yangi moliyaviy mexanizmlar yaratish katta imkoniyatlar ochadi.

Yoshlar startaplarini qo‘llab-quvvatlashni kengaytirish uchun venchur kapital bo‘yicha qonunchilikni 
takomillashtirish, kraudfanding platformalarini litsenziyalash mexanizmini joriy etish, davlat grantlarini venchur 
sarmoya bilan integratsiyalash, fintex loyihalar uchun “regulatory sandbox” muhitini yaratish, yoshlar uchun 
moliyaviy savodxonlik akademiyasini tashkil etish va innovatsion loyihalar uchun soliq hamda bojxona 
rag‘batlarini kengaytirish zarur. Venchur va kraudfanding mexanizmlarining rivojlanishi yoshlar uchun faqat 
moliyaviy ko‘mak emas, balki innovatsion iqtisodiyotning yangi avlodini shakllantirishga xizmat qiluvchi kompleks 
strategiya hisoblanadi. Shu jihatdan fintex, lizing, grant va boshqa zamonaviy moliyaviy instrumentlar yoshlar 
tashabbuslarini qo‘llab-quvvatlashda muhim rol o‘ynaydi va ular orqali mamlakatda global raqobatbardosh 
startap ekotizimini yaratish imkoniyati yaratiladi.

